
TOʻQIMАCHILIK SАNOАTINI 
IQTISODIY JIHATDAN 
RIVOJLАNISHIDA АSOSIY 
KOʻRSАTKICHLАRINI 
PROGNOZLАSH АLGORITMI

Madraximova Gulasal Ro‘zimboy qizi
TTYSI “Buxgalteriya hisobi va marketing”kafedrasi mudiri, 
iqtisodiyot fanlari doktori DSc, dotsent
ORCID: 0000-0001-9366-5519

Annotatsiya: Ushbu maqolada to‘qimachilik sanoatining iqtisodiy rivojlanishida asosiy ko‘rsatkichlarni prognozlashga 
mo‘ljallangan algoritm ishlab chiqildi. Tadqiqot jarayonida iqtisodiy ko‘rsatkichlarni tahlil qilish va ularning kelajakdagi 
tendensiyalarini aniqlash usullari o‘rganildi. Taklif etilgan algoritm sanoatning samarali rivojlanishini rejalashtirish, 
resurslardan oqilona foydalanish va ishlab chiqarish barqarorligini ta’minlashda amaliy ahamiyat kasb etadi.

Kalit so‘zlar: to‘qimachilik sanoati, iqtisodiy rivojlanish, prognozlash, iqtisodiy ko‘rsatkichlar.

Abstract: This article presents an algorithm designed to forecast the key indicators of economic development in the textile 
industry. During the research process, methods for analyzing economic indicators and identifying their future trends 
were examined. The proposed algorithm has practical significance for planning the effective development of the industry, 
ensuring the rational use of resources, and maintaining production stability.

Keywords: textile industry, economic development, forecasting, economic indicators.

Аннотация: В данной статье разработан алгоритм, предназначенный для прогнозирования ключевых показателей 
экономического развития текстильной промышленности. В ходе исследования были изучены методы анализа 
экономических показателей и выявления их будущих тенденций. Предложенный алгоритм имеет практическое 
значение для планирования эффективного развития отрасли, рационального использования ресурсов и 
обеспечения устойчивости производства.

Ключевые слова: текстильная промышленность, экономическое развитие, прогнозирование, экономические 
показатели.

К I R I S H
O‘zbekistonning to‘qimachilik sanoati qadimdan rivojlangan tarmoq sifatida jahon mamlakatlari orasida 

o‘ziga xos qulay resurs imkoniyatlari va shakllangan bozor muhiti bilan ajralib turadi. Bugungi kunda 
mamlakatning ijtimoiy-iqtisodiy, siyosiy va boshqaruv tizimlari oldida iqtisodiyotni rivojlantirish masalasiga 
yangicha, zamonaviy yondashuvlardan foydalanish talabi qo‘yilmoqda. Bunday yondashuv sifatida iqtisodiyotda 
keng ko‘lamli rejalashtirish va rivojlantirish konsepsiyasining ilgari surilishi muhim ahamiyat kasb etadi. 
Mamlakat sanoatining samarali rivojlanishi ko‘p jihatdan to‘qimachilik korxonalari faoliyati samaradorligiga 
bog‘liq. To‘qimachilik tarmog‘ini keng ko‘lamli rejalashtirish konsepsiyasida asosiy e’tibor funksional, ijtimoiy-
iqtisodiy va resurs tejamkorligi tamoyillariga, resurslardan samarali foydalanish hamda chiqindilarni qayta 
ishlash bilan bog‘liq yo‘nalishlarni shakllantirishga qaratiladi.

So‘nggi 3 yil ichida tarmoqqa 2 milliard AQSh dollari miqdorida investitsiyalar jalb qilingan hamda 260 dan 
ortiq yirik to‘qimachilik korxonalari ishga tushirilgan [1]. To‘qimachilik sanoatining respublika YaIMdagi ulushi 4,8 
foizni tashkil etib, sanoat mahsulotlarining 25 foizi, ishlab chiqarish asosiy fondlarining 13 foizi ushbu tarmoqqa 
to‘g‘ri keladi. Eng asosiysi, sanoatda band xodimlarning 32 foizi aynan shu tarmoqda faoliyat yuritmoqda [2].

Mamlakatimizda bugungi kunda sanoat tarmoqlarini rivojlantirish borasida keng ko‘lamli iqtisodiy 
islohotlar amalga oshirilmoqda. Jumladan, O‘zbekiston Respublikasi Prezidentining 2022-yil 28-yanvardagi 
“2022–2026-yillarga mo‘ljallangan Yangi O‘zbekistonning taraqqiyot strategiyasi to‘g‘risida”gi PF–60-son1li 
Farmoni qabul qilingan. Mazkur farmonning 3-bandida milliy iqtisodiyotni jadal rivojlantirish va yuqori o‘sish 
sur’atlarini ta’minlashda muhim bo‘lgan ustuvor vazifalar belgilab olingan bo‘lib, ushbu vazifalar sohaning 
istiqbolli rivojlanishini ta’minlaydi [3]. Ushbu vazifalarning samarali ijrosi mamlakatimizda sanoat tarmog‘i, 
xususan, to‘qimachilik tarmog‘i faoliyatini baholashni takomillashtirish zaruratini yuzaga keltiradi.

M A V Z U G A  O I D  A D A B I Y O T L A R  S H A R H I
Investitsion salohiyatni aniqlashda olimlar tomonidan turli yondashuvlar ilgari surilgan. N.D. Guskova 

fikriga ko‘ra, “investitsiya salohiyati makroiqtisodiy xususiyatlarni, hududning ishlab chiqarish omillari bilan 
to‘yinganligini, aholining iste’mol talabini va boshqa parametrlarni hisobga oladi” [4]. L.S. Valinurova va O.B. 
Kazakovlar esa investitsiya salohiyatini “moddiy-texnik, moliyaviy va nomoddiy aktivlarni o‘z ichiga olgan 
investitsiya resurslari to‘plami (sanoat obyektlariga egalik qilish, foydali qazilmalarni qazib olish, ijtimoiy-iqtisodiy 
va bozor munosabatlari sohasida ma’lumot to‘plash, to‘plangan tajriba va boshqalar)” sifatida belgilaydi [5].

V.Y. Katasonovning fikricha, “har qanday darajadagi xo‘jalik yurituvchi subyektning investitsiya salohiyati — 
bu subyektning oldingi iqtisodiy faoliyati natijasida to‘plangan, joriy iqtisodiy faoliyatni buzmasdan investitsiya 
faoliyatini (kapital qo‘yilmalar shaklida) ta’minlash uchun ishlatilishi mumkin bo‘lgan barcha o‘z resurslarining 
(moliyaviy, moddiy, ilmiy-texnikaviy, kadrlar) maksimal yig‘indisidir” [6]. F.S. Tumusov esa investitsiya salohiyatini 
“to‘plangan kapitalning investitsiya bozorida potentsial investitsiya talabi shaklida taqdim etiladigan, kapitalni 
ko‘paytirishning moddiy, moliyaviy va intellektual ehtiyojlarini qondirishni ta’minlaydigan real investitsiya 
talabiga aylanishi mumkin bo‘lgan qismini tashkil etuvchi potentsial investitsiya resurslari to‘plami” sifatida 
talqin etadi [7].

O‘zbekistonlik iqtisodchi olimlar A. Vahabov, Sh. Xajibakiyev va N. Muminovlar esa investitsiyaning 
mazmun-mohiyatini quyidagicha izohlaydi: “Investitsiyalar — foyda olish yoki ijobiy ijtimoiy samaraga erishish 
maqsadida tadbirkorlik obyektlariga va boshqa faoliyat turlariga qo‘yiladigan pul mablag‘lari, banklarning 
maqsadli omonatlari, aksiyalar, boshqa qimmatli qog‘ozlar, texnologiyalar, mashinalar, uskunalar, litsenziyalar, 
kreditlar, har qanday boshqa mol-mulk yoki mulkiy huquqlar, intellektual boyliklardir” [8].

To‘qimachilik tarmog‘ini rivojlantirishda investitsiya imkoniyatlari va ulardan foydalanishni yaxlit tizim 
sifatida ko‘rib chiqish maqsadga muvofiqdir. Shu munosabat bilan, uning asosiy elementlari olimlar fikrlariga 
tayanilgan holda maqolaning asosiy qismida batafsil tahlil etiladi.

T A D Q I Q O T  M E T O D O L O G I YA S I
To‘qimachilik tarmog‘ini iqtisodiy rivojlantirishda investitsion imkoniyatlardan foydalanish bo‘yicha mavjud 

ilmiy tadqiqotlar o‘rganildi. Shu jarayonda statistik ma’lumotlarni tahlil qilish, iqtisodiy jihatdan baholash, 
mantiqiy fikrlash, ilmiy abstraksiya, ma’lumotlarni guruhlash hamda induksiya va deduksiya usullaridan keng 
foydalanildi.

T A H L I L  V A  N A T I J A L A R
To‘qimachilik sanoatining asosiy ko‘rsatkichlarini prognozlash jarayoni uning miqdoriy va sifat 

ko‘rsatkichlarini chuqur tahlil qilishga asoslanadi. Tadqiqotning ushbu bosqichi to‘qimachilik korxonalarida 
resurslardan samarali foydalanish konsepsiyasini ishlab chiqish uchun uslubiy vositalarni axborot bazasiga 
moslashtirish tamoyillarini qo‘llash zarurligini ko‘rsatadi. Trend chizig‘ining mavjudligi yuqori darajadagi prognoz 
aniqligini ta’minlaydigan modelni yaratish imkonini beradi. Agar model yetarlicha aniqlik darajasiga ega bo‘lsa, 
qo‘shimcha tadqiqot o‘tkazish zarurati qolmaydi.

To‘qimachilik sanoati rivojlanishining asosiy ko‘rsatkichlarini prognozlash algoritmi 1-rasmda keltirilgan 
bo‘lib, u tarmoqda iqtisodiy jarayonlarni barqaror rivojlantirish, ishlab chiqarish samaradorligini oshirish hamda 
investitsiya salohiyatini yanada kuchaytirish uchun asosiy yo‘nalishlarni belgilaydi. Shu orqali tahlil natijalari 
resurslardan oqilona foydalanish, ishlab chiqarish hajmini oshirish va eksport salohiyatini kengaytirish bo‘yicha 
ilmiy asoslangan qarorlar qabul qilish imkonini yaratadi (1-rasm).

1	 https://lex.uz/ru/docs/-5841063

1-rаsm. Toʻqimаchilik sаnoаti rivojlаnishining аsosiy koʻrsаtkichlаrini prognozlаsh аlgoritmi2

Ko‘rsatkichlar xususiyatiga qarab prognozlash usuli tanlanadi. Sifat va miqdoriy ko‘rsatkichlar uchun 
prognozlashda trend ekstrapolyatsiya usulidan foydalanish maqsadga muvofiq hisoblanadi. Ekspert 
prognozlash usuli esa mutaxassislar guruhini shakllantirish va ularni tanlashni talab etadi; bunda ekspertlar 
soni va malaka darajasi tadqiqot maqsadidan kelib chiqib belgilanadi. Shu asosda ekspertlarni tekshirish uchun 
maxsus so‘rovnoma ishlab chiqiladi, u quyidagi tarkibiy qismlarni o‘z ichiga oladi:

– ekspert fikrlarining lingvistik ko‘lami, ya’ni baholash gradatsiyasi darajasi va tafsiloti tadqiqotchining 
bashorat aniqligiga bo‘lgan talabiga bog‘liq;

– to‘qimachilik korxonalari faoliyatining asosiy ko‘rsatkichlari va ularni aniqlovchi savollar (anketa);
– yakuniy jadval, unda har bir ko‘rsatkich uchun ekspert baholari jamlanadi.
So‘rovnoma natijalari asosida statistik ma’lumotlar qayta ishlanadi va yakuniy ekspert xulosasi o‘rtacha 

qiymat yoki klaster reytinglar usullari orqali shakllantiriladi. Ekspertlar bahosiga nisbatan qo‘shimcha 
tahlil o‘tkazilib, fikrlarning o‘zaro bog‘liqligi hamda ishonchliligi tekshiriladi. Natijada barcha ekspertlarning 
umumlashtirilgan fikrini ifodalovchi yakuniy ballar asosida grafik chizma tuziladi.

Ekstrapolyatsiya usuli o‘rganilayotgan omillarning ta’sirini hisobga olish imkonini beradi. U to‘g‘ridan-to‘g‘ri 
ekstrapolyatsiya usullaridan farqli ravishda, prognoz obyektining dinamikasini vaqt o‘tishi bilan aniqlovchi 
tuzatuvchi koeffitsiyentlardan foydalanadi. Empirik ma’lumotlarda kuzatilayotgan qonuniyatlarning o‘zgarishini 
ifodalovchi egri chiziqli model aniqlansa, ekstrapolyatsiya usulini qo‘llash ijobiy natija beradi. Bunday holda, 
trend asosida prognozlash kuzatilayotgan jarayonning rivojlanish yo‘nalishlarini yanada aniqroq belgilash 
imkonini yaratadi.

Dastlabki dinamik qatorlarni tayyorlash odatda ixtisoslashtirilgan dasturiy ta’minot yordamida 
amalga oshiriladi, bu esa matematik prognozlash funksiyalari majmuasini shakllantirishga imkon beradi. 
Approksimatsiyalovchi funksiyalar turi boshlang‘ich qatorlar va nazariy hisoblangan qiymatlarning vizual tahlili 
asosida mantiqan tanlanadi. Matematik model parametrlari eng kichik kvadratlar usuli, eksponentsial tekislash, 
ehtimoliy modellashtirish, adaptiv tekislash kabi metodlar orqali baholanadi. Modelning sifati uning keyingi 
tanlovi va prognoz qiymatlari aniqligini belgilaydi. Agar olingan natijalar ekspertlar va tadqiqotchilar baholariga 
zid bo‘lmasa, ular yakuniy deb qabul qilinadi; aks holda prognoz mutaxassislarning qo‘shimcha fikrlari bilan 
to‘ldiriladi.

2	 Olib borilgan tadqiqotlar asosida muallif tomonidan tizimlashtirilgan

To‘qimachilik tarmog‘ida tovar ishlab chiqarish jarayonida iqtisodiy risk darajasini baholash vositalari 
resurslardan foydalanishdagi iqtisodiy risk omillarini integral baholashning konseptual modeli orqali amalga 
oshiriladi. Iqtisodiy risk darajasi va dinamikasi uning barcha namoyon bo‘lish sohalarini ifodalovchi omillar 
majmui bilan belgilanadi.

Risk omillari — bu subyekt faoliyatining holatini shakllantiruvchi va risk sabablarining yuzaga kelishiga 
imkon beruvchi shart-sharoitlardir. Ularni baholash uchun ishlab chiqilgan konseptual model ikki modulni o‘z 
ichiga oladi, ularning har biri to‘qimachilik korxonalarida resurslardan foydalanish jarayonida iqtisodiy risk 
omillarini tadqiq etishning muayyan bosqichini ifodalaydi:

– to‘qimachilik mahsulotlarini ishlab chiqarishda iqtisodiy risk omillari tizimini shakllantirish;
– to‘qimachilik korxonalarida iqtisodiy risk omillarining ta’sir darajasini sifat va miqdoriy jihatdan baholash;
– to‘qimachilik korxonalarida iqtisodiy risk omillarini kompleks tahlil qilish.
Birinchi bosqichda iqtisodiy risk omillari tizimi shakllantiriladi va ular makro, mezo hamda mikro darajadagi 

iqtisodiy sharoitlarni hisobga olgan holda empirik ma’lumotlar asosida baholanadi. Ikkinchi bosqichda iqtisodiy 
risk omillarining ahamiyati hamda ularning korxonalar faoliyatiga ta’siri aniqlanadi. Bu jarayonda ekspert 
baholash usuli qo‘llanilib, har bir tasniflash guruhi omillari statistik tahlil natijalariga asoslanadi.

Keyingi bosqichda olingan ko‘rsatkichlar muallif tomonidan ishlab chiqilgan kompleks baholash usuli 
asosida tahlil qilinadi. Ushbu metodologiya doirasida risk omillarining ta’sir darajasi bosqichma-bosqich sifat 
va miqdoriy omillar yo‘nalishlarida aniqlanadi. Bunday yondashuv riskning iqtisodiy tabiatini, to‘qimachilik 
korxonalarida resurslardan foydalanish darajasini hamda tarmoqdagi biznes istiqbollarini maksimal darajada 
hisobga olish imkonini beradi. Shu bilan birga, ekspert baholari global iqtisodiy tendensiyalar haqidagi 
ma’lumotlarga tayangan bo‘lib, ular ko‘pincha rasmiy hujjatlar shaklida aks ettirilmaydi, ammo amaliy qarorlar 
uchun muhim manba hisoblanadi.

Tahlil jarayonida miqdoriy omillar nisbiy qiymatlarga keltirilishi zarur bo‘lib, bu turli o‘lchovdagi mutlaq 
qiymatlar asosida farq qiluvchi obyektlarning taqqoslanuvchanligini ta’minlaydi. Iqtisodiy riskning tabiati 
hodisaning ehtimolliligi bilan chambarchas bog‘liq bo‘lganligi sababli (bashorat qilingan natijadan yo‘qotishlar 
yoki chetga chiqish ehtimoli), nisbiy ko‘rsatkichlardan foydalanish muhim ahamiyat kasb etadi. Ular quyidagilarni 
o‘z ichiga oladi:

– obyekt rivojlanishining asosiy tendensiyasini tavsiflovchi, xavfni keltirib chiqaruvchi yoki kamaytiruvchi 
omillarning o‘sish yoki pasayish ehtimolini baholash imkonini beruvchi o‘rtacha o‘sish sur’ati;

– ma’lum parametr bo‘yicha o‘rganilayotgan obyektning aholi tarkibidagi solishtirma og‘irligi, ya’ni natijalarni 
shakllantirishdagi ulushi;

– obyektning individual foyda bilan ta’minlanganlik darajasini aks ettiruvchi nisbiy zichlik ko‘rsatkichi.
Ko‘rsatkichlarning ishlab chiqarish jarayonidagi iqtisodiy riskka ta’sir darajasini aniqlashda iqtisodiy 

holatning real rivojlanish darajasini ifodalovchi mutlaq qiymatlar, shuningdek, faoliyatdagi asosiy tendensiyalarni 
ifodalovchi nisbiy qiymatlar birgalikda hisobga olinadi. Bu holatda ma’lumotlarni normallashtirish va keyinchalik 
tartiblash eng maqbul yechim hisoblanadi.

Yuqoridagi fikr va mulohazalardan kelib chiqib, to‘qimachilik sanoati resurslaridan samarali foydalanish 
maqsadida asosiy risk omillari va iqtisodiy rivojlanish ko‘rsatkichlarini prognozlash maqsadga muvofiqdir. 
Buning uchun to‘qimachilik sanoatining tashqi va ichki muhit holatini uzluksiz prognozlash tavsiya etiladi. 
Prognozlash jarayoni yuqorida keltirilgan risk omillari hamda iqtisodiy rivojlanish ko‘rsatkichlariga asoslanadi.

Iqtisodiy rivojlanish ko‘rsatkichlarini prognozlash sifat va miqdoriy yo‘nalishlarda amalga oshiriladi. Sifat 
jihatdan prognozlashda ekspert baholash usuli qo‘llanilib, bu jarayonga ilgari o‘tkazilgan tadqiqotlarda ishtirok 
etgan mutaxassislar jalb etiladi. Ekspertlarni o‘zgartirish tavsiya etilmaydi, chunki bu baholashlarda ichki 
qarama-qarshiliklar paydo bo‘lishi mumkin.

Ekspert baholarini shakllantirish nuqtayi nazaridan, ularni risk omillarini baholash bosqichi bilan birlashtirish 
va ekspert so‘rovnomalariga qo‘shimcha savollar kiritish maqsadga muvofiqdir. Bundan tashqari, bir qator 
parametrlarning o‘zaro bog‘liqligi sababli, olingan ko‘rsatkichlarning butun guruhi (masalan, tashqi moliyaviy 
omillar) uchun umumiy prognoz ishlab chiqish mumkin.

Miqdoriy ko‘rsatkichlar esa ekstrapolyatsiya usullari yordamida prognoz qilinadi. Har bir ko‘rsatkich uchun 
yetarli darajada uzoq dinamika qatori mavjud bo‘lishi prognozning ishonchliligi uchun asosiy shart hisoblanadi. 
Ma’lumotlarni prognozlash jarayoni standart va ixtisoslashtirilgan dasturiy ta’minot orqali avtomatlashtiriladi. 
Hisoblangan prognoz qiymatlari esa to‘qimachilik sanoati samaradorligining prognoz darajalarini aniqlash 
uchun qo‘llaniladi.

Natijada, ushbu yondashuv to‘qimachilik tarmog‘ida iqtisodiy xavflarni kamaytirish, resurslardan samarali 
foydalanish, ishlab chiqarish jarayonlarini optimallashtirish va soha barqarorligini oshirishga xizmat qiladi 
(2-rasm).



M U H A N D I S L I K  VA  I Q T I S O D I Y O T

404

2025-yil, sentyabr.  № 9-son

2-rаsm. Toʻqimаchilik sаnoаtining rivojlаnish koʻrsаtkichlаrining prognozlаsh ketmа-ketligi

To‘qimachilik sanoati korxonalarining iqtisodiy rivojlanish holati tarmoqdagi mavjud resurslardan samarali 
foydalanish darajasiga bevosita bog‘liqdir. Shu sababli, resurslarning mavjudligi to‘qimachilik korxonalarida 
ishlab chiqarish jarayonining boshlang‘ich nuqtasi sifatida qaraladi. Mahsulot ishlab chiqarish va sotish 
hajmining o‘zaro bog‘liqligi, ularning tannarxini pasaytirish va foydani ko‘paytirish imkoniyatlari korxonani zarur 
sifat va assortimentdagi resurslar bilan o‘z vaqtida ta’minlash, xomashyo va materiallar zaxirasining yetarliligi 
hamda xarajatlarning me’yorlarga muvofiqligi asosida baholanadi.

X U L O S A  V A  T A K L I F L A R
To‘qimachilik sanoatini iqtisodiy rivojlantirishda resurslardan samarali foydalanish konsepsiyasini 

shakllantirish uchun ehtimoliy-adaptiv yondashuvni qo‘llash muhimdir. Ushbu yondashuv sanoat samaradorligini 
baholash, iqtisodiy risklarni aniqlash hamda kam chiqindili texnologiyalarni joriy etishni o‘z ichiga oladi. 
To‘qimachilik sanoati korxonalarining resurslardan foydalanish tendensiyalari va samaradorligini kompleks 
tahlil qilish, prognozlash, shuningdek, ichki va tashqi muhit ko‘rsatkichlarini chuqur o‘rganish sohaning barqaror 
rivojlanishiga xizmat qiladi. Samarali resurs boshqaruvi ishlab chiqarish xarajatlarini kamaytirish, mahsulot 
sifatini oshirish va eksport salohiyatini kuchaytirish orqali sanoatning iqtisodiy salohiyatini mustahkamlaydi. 
Shunday qilib, resurslardan oqilona foydalanish konsepsiyasini ishlab chiqish va uning metodologiyasini 
takomillashtirish to‘qimachilik sanoatining raqobatbardoshligini oshirish bilan bir qatorda mamlakat 
iqtisodiyotining o‘sishiga ham ijobiy ta’sir ko‘rsatadi.

